
REPUBLIKA E SHQIPËRISË
KOMISIONI QËNDROR I ZGJEDHJEVE

V E N D I M

PËR SHQYRTIMIN E KËRKESËS ANKIMORE NR 6 TË LËVIZJES PËR ZHVILLIM KOMBËTAR KUNDËR VENDIMIT NR. 95 DATË 30.03.2011 TË KZAZ-SË NR. 26 KOMUNA LOPËZ, QARKU GJIROKASTËR, “PËR MOSREGJISTRIMIN E KANDIDADIT PËR KRYETAR KOMUNE”.
Komisioni Qëndror i Zgjedhjeve në mbledhjen e datës 04.04.2011, ora 10.00 me pjesëmarrjen e:
Arben           RISTANI 
Kryetar

Hysen 
OSMANAJ
Anëtar

Klement 
ZGURI
Anëtar

Vera 

SHTJEFNI
Anëtar

Shqyrtoi çështjen me 

KËRKUES:             
Lëvizja Për Zhvillim Kombëtar 

.
Palë e Interesuar:   
Partia Demokratike, përfaqësuar nga z.Njazi Kosovrasti
OBJEKT: 
Ankimi i vendimit nr. 95 datë 30.03.2011 i KZAZ-së nr. 26 “Për Mosregjistrim si Kandidat për Kryetar Komune, Komuna Lopëz, Qarku Gjirokastër”.
BAZË LIGJORE: 
Neni 21 pika 1, Neni 134, 35 pika 2 dhe 73 pika 1 dhe 143 gërma b të ligjit Nr. 10019, datë 29.12.2008 “Kodi Zgjedhor i Republikës së Shqipërisë”.
KQZ pasi shqyrtoi dokumentacionin e paraqitur dhe dëgjoi diskutimet e kërkuesit dhe përfaqësuesit të palës së interesuar,

VËREN
Me shkresën nr 1841 prot., datë 31.03.2011 drejtuar Komisionit Qendror të Zgjedhjeve, Lëvizja Për Zhvillim Kombëtar, ka paraqitur kërkesën ankimore Nr.6 me objekt kundërshtimin e vendimit nr 95 datë 30.03.2011 “Për Mosregjistrimin si Kandidat për Kryetar Komune, Komuna Lopëz, Qarku Gjirokastër”
Në mbledhjen e datës 04.04.2011 ora 10.00, KQZ pasi verifikoi pjesmarrjen e palës ankuese mori në shqyrtim kërkesën e Partisë Demokratike të depozituar në KQZ  për të marrë pjesë në shqyrtim administrativ të ankimit nr.9 , si palë e interesuar, dhe pasi i çmoi këtë kërkesë në përputhje me kërkesat e nenit 133, pika 1, 2 dhe 3, të ligjit Nr. 10019 datë 29.12.2008, “Kodi Zgjedhor i Republikës së Shqipërisë”, vendosi pranimin e këtij subjekti zgjedhor si palë e interesuar. KQZ nuk pranoi kërkesën e bërë verbalisht  në seancë prej përfaqësuesit të PS, për tu ligjëruar dhe ky subjekt si palë e interesuar, pasi nuk plotësoi elementët formal të përcaktuar në Kodin Zgjedhor.
Pala ankimuese në bazë të pretendimeve dhe provave të paraqitura kundërshton vendimin nr. 95 datë 30.03.2011 të KZAZ-së nr. 26 Qarku Gjirokastër. Sipas saj ky vendim është marrë në kundërshtim me nenin 72 të Kodit Zgjedhor dhe Vendimit të KQZ nr. 25 datë 16.02.2011, “Për Miratimin e Modeleve të Kandidimit, që do të Përdoren në Zgjedhjet e Qeverisjes Vendore të Datës 8 maj”. Gjithashtu subjekti ankues argumenton se KZAZ në vendimin në fjalë bën referim të gabuar ligjor pasi nuk bazohet në nenin 108 por në nenin 69 të Kushtetutës.
KQZ gjatë shqyrtimit të çështjes konstaton se KZAZ-ja nr.26, me vendimin e saj nr.54 datë 27.03.2011 ka regjistruar z. Argjir Çela, i mbështetur nga subjekti zgjedhor LZHK, si kandidat për kryetar të Komunës Lopëz, Qarku Gjirokastër. Nga verifikimi i provave të paraqitura prej kërkuesit, modeli 10 (Për regjistrimin e kandidadit për kryetar komune) dhe modelit 12 (Procesverbali i dorëzimit të dokumenteve të kandidimit) rezulton se ky vendim është marrë konform dispozitave materiale dhe proceduriale të ligjit zgjedhor.
Sipas provave të paraqitura nga kërkuesi konstatohet se KZAZ-ja nr.26 në datën 30.03.2011 me vendimin nr. 95, ka vendosur mosregjistrimin e z.Argjir Çela me arsyetimin se nuk ka paraqitur dokumentacionin për dorëheqje nga policia si një nga kushtet kryesore për punonjësit e policisë së shtetit. Ky vendim përbën dhe objektin e ankimit të kërkuesit. Ky i fundit, prezent në seancën plenare, konfirmon faktin se në datën 29.03.2011, ka paraqitur në formë shkresore dorëheqjen pranë Drejtorisë së Policisë Gjirokastër.
Referuar rrethanave të çështjes, KQZ pasi administroi provat e paraqitura prej kërkuesit, fillimisht kërkon të sqarojë se në asnjë dispozitë të Kodit Zgjedhor nuk parashikohet asnjë kusht paraprak për procedurën e dorëheqjes së kandidatëve për kryetar komune apo bashkie, në lidhje me strukturat e policisë. Në vazhdim të arsyetimit të mësipërm KQZ konstaton se në bazë të nenit 33 të Kodit Zgjedhor në asnjë prej pikave të tij nuk parashikohet si kompetencë e KZAZ-së, marrja kryesisht e një vendimi me të njëjtin subjekt dhe objekt për të cilin ka një vendim të mëparshëm në kohë. Revokimi i vendimeve të KZAZ-së nuk parashikohet në asnjë prej dispozitave të Kodit Zgjedhor. KQZ konstaton se në zbatim të nenit 73 pika 1 e tij, KZAZ-ja nr.62 në kushtet kur vërejti parregullsi apo mungesë të dokumentacionit të nevojshëm të kandidimit, duhet të kishte përmbushur detyrimin e saj ligjor për ti dhënë një afat të caktuar subjektit zgjedhor, me qëllim korrigjimin apo plotësimin e dokumentave të pretenduara. Fakt tjetër që KQZ evidenton në vendimin nr.95 datë 30.03.2011 të KZAZ-së nr. 26, Qarku Gjirokastër është se vetem tre prej anëtarëve të këtij komisioni janë shprehur me votën pro. Nga pikëpamja ligjore një vendim i tillë nuk ka vlerë juridike, pasi në zbatim të nenit 35 pika 1 të Kodit Zgjedhor vendimet e KZAZ-ve duhet të merren me shumicën e votave të të gjithë anëtarëve.
PËR KËTO ARSYE
Mbështetur në nenin 21, pika 1, 134, 35 pika 2, 73 pika 1dhe 143 gërma b të ligjit      Nr. 10019, datë 29.12.2008 “Kodi Zgjedhor i Republikës së Shqipërisë”,
V E N D 0 S I:

1.
Konstatimin e pavlefshmërisë absolute të vendimit nr.95, datë 30.03.2011 dhe lënien në fuqi të vendimit nr. 54 datë 27.03.2011 të KZAZ-së nr. 26, Qarku Gjirokastër.
2.
Shpalljen publike të këtij vendimi.

3.
Ky vendim hyn në fuqi menjëherë.

Kundёr kёtij vendimi mund tё bёhet ankim nё Kolegjin Zgjedhor, pranё Gjykatës sё Apelit Tiranё, brenda 5 ditёve nga shpallja e kёtij vendimi.
Arben           RISTANI 

Kryetar
Hysen 
OSMANAJ

Anëtar

Klement 
ZGURI

Anëtar
Vera            SHTJEFNI

Anëtar

                                                 Nr.257  i Vendimit
   Data 04.04.2011 e Vendimit  Ora 10:00 e Vendimit
Për shqyrtim të kërkesës ankimore Nr. 6, të Lëvizjes Për Zhvillim Kombëtar “Për Mosregjistrim si Kandidat për Kryetar Komune, Komuna Lopëz, Qarku Gjirokastër”. 

